
నెరు లింత నెరయవు నెమ్మోముచాయ 

తఱుఁగదు చనుదోయి తరల దింతైన 

వారిజనేత్ర! నీవయ సెక్కివచ్చు 

కారణం బేమి నిక్కము చెప్పు మనిన 

నొఱపుగాఁ బరపుపై నొకకరం బూది 

చిఱునవ్వు మోవిపైఁ జిందులాడంగఁ 

బయ్యెద యరజాఱఁ బాలిండ్లమీఁద 

నొయ్యన హారంబు లుయ్యెల లూఁగ 

నునుసిగ్గునిగ్గుకన్నుల నామతింపఁ 

గొనగోళ్ళ వెడజాఱుకురులు దిద్దుచును 

వినయ మేర్చడఁగ నవ్విభుదిక్కుఁ జూచి 

యనియె నచ్చెలువ నెయ్యంబు రెట్టింప 

భక్తిసారుం డనఁ బరఁగెడు భక్తి 

ముక్తిదాయకుఁ డైన మునివరేణ్యుండు 

నగరాంతికమునఁ బన్నగభోగిశాయి 

నగరిచెంగట గుహాంతరసీమ నుండు 

నతనికిఁ గణికృష్ణుఁ డనుశిష్యుఁ డతఁడు 

నతనియంతటివాఁడె యాకృష్ణయోగి 

కవిసార్వభౌమవిఖ్యాతిఁ జెన్నొందు 

భువనత్రయంబునం బురుడు లే దనఁగ

